
Disoc'hoù nec'hus dilennadegoù rannvro en Alamagn
Dec'h e oa dilennadegoù  en Alamagn evit dilenn kannaded e div rannvro (Länder). Trec'h e vefe ar strollad sokial-demokratel SPD war strollad ar gañsellerez Angela Merkel (strollad kristen-demokratel ar CDU) hervez an disoc'hoù kentañ.

Met keloù nec'hus zo bet e-keñver disoc'hoù e biz ar vro. E Land Mecklenburg-Pomerania kornôg (nepell diouzh Polonia, war aod ar Mor Baltel, unan eus lodennoù paourañ Alamagn), neveznazied ar strollad NPD (skeudenn) o deus dastumet war-dro 6,9 % eus ar mouezhioù. Pemp kannad a vo neuze gant NPD e parlamant al Land, e Schwerin. An trede Stad eo en Alamagn o kaout kannaded neveznazi, gant Parlamant Saks (NPD) hag hini Brandenburg (DVU, ur strollad all). Nec'het-kenañ eo ar mediaoù alaman gant disoc'hoù "ar re c'hell" o vont war-gresk. Klasket en doa ar gouarnamant kreiz berzañ NPD e 2003.
Abidjan : kroget da dretiñ an dilerc'hioù
Kroget o doa dec'h skipailhoù kaset gant Aozadur ar Broadoù Unanet da dretiñ an dilerc'hioù dañjerus zo o saotrañ aer ha douaroù Abidjan abaoe ur miz. Un ugent teknikour bennak, implijet gant un embregerezh c'hall zo erruet e lod eus an 10 pe 15 toull- lastez lec'h ma oa bet degaset produoù pistrius en un doare direizh. Etre 30 ha 40 den a vo en holl, e-pad daou viz, o klask ar produoù pistrius hag an danvezioù kontamet ganto, dastum, pakañ ha kas anezho war vag evit bezañ tretet da vat. Manifestadegoù bras zo bet er sizhunioù tremenet gant tud Aod-an-Olifant. Tremen-skuizh e oa ar boblañs gant ar saotradur. Seizh den zo marvet gant an aer kontammet ha miliadoù zo bet rediet da vont d'an ospital (tost 40 000 den a vefe tremenet en ospitalioù abalamour d'ar saotradur, met 14 000 den klañv da vat zo bet kontet gant ar Stad).
Foto natur ha gweledva

Un nebeud devezhioù a chom ganeoc’h c’hoazh evit mont d’ober un dro e Gazilieg da weladenniñ an trede Gouel Foto Natur ha Gweledva. Er bloaz-mañ e kinniger deoc’h daremprediñ danvez an dour gant "L’eau dans tous ses états"  gant 10 diskouezadeg liesseurt war ouzhpenn seizh-kant metr-karrez : "1999 dour-beuz e Redon" gant Philip Plisson, "Lanv du" gant Olivier Culmann, pe c’hoazh "Dour ha tud" gant Guy Hersant. Ar gêr en he fezh a gaso ac’hanoc’h betek donder bed an dour : kenkoulz er savadurioù niverus a zegemer ar gouel ha war mogerioù an tiez er straedoù bihan ha bras. Er jardinoù ha war al leurgêrioù ivez, gant 140 luc’hskeudenn vras a dap betek 10,50 x 3 metr ! Hag evit ar blijadur da gemer perzh ez eus bet aozet 2 genstrivadeg evit an dud awenet : unan evit holl fotogarourien ar bed hag eben evit bugale Bro Redon. 

Hoel Louarn

Digoust. Betek an 30 a viz Gwengolo e Gazilieg.

www.festivalphoto-lagacilly.com
Kib ar Bed Rugbi ar merc'hed : Zeland-Nevez adarre !
Brudet-meurbed eo skipailh Zeland-Nevez war dachenn ar rugbi. Met estreget an All Blacks zo : ret eo kontañ war ar Black Ferns ivez ! Aet e oa ar maout gant merc'hed Zeland-Nevez dec'h en Edmonton (Kanada) evit Kib bedel ar Rugbi evit ar merc'hed. Trec'het o deus ar skipailh Saozezed 25-17. Setu an trede gwech diouzh renk ez a Kib ar bed gant ar Black Ferns. E-kerzh ar genstrivadeg o deus dastumet ar Zelandadezed 202 boent, ha 34 foent hepken zo aet gant o enebourezed.
Ar memes skipailhoù zo er plasoù kentañ er bloaz-mañ hag e 2002 e Barcelona : Zeland-Nevez er penn uhelañ, Bro-Saoz da c'houde ha Frañs de drede. Heuliet int gant Kanada, Stadoù-Unanet Amerika, Skos, Aostralia, Iwerzhon, Spagn, Samoa, Kazakstan ha Suafrika.
Little Miss Sunshine

Stadoù-Unanet – 2005

Seveniñ : Jonathan Dayton & Valerie Faris
O paouez klask en em zistruj emañ Frank (Steve Carell), ur skolveuriad zo mailh war obererezh Proust. E ti e c’hoar Sheryl (Toni Collette) eo degemeret, amzer dezhañ da bareañ, met n’eo ket sur e vo aes sederaat en un tiegezh ken iskis. Ur prezegennour arbennikaet war un doare hentenn “Que” dezhañ e-unan eo ar gwaz Richard (Greg Kinnear) ; paotr e zramm eo an tad kozh (Alan Arkin) ; Dwayne (Paul Dano), krennard disuj an ti, ne ranno grik keit ha ne vo ket en Air Force Academy ; hag Olive (Abigail Breslin), seizh vloaz, ne ra nemet hunvreal e teuio da vezañ ur rouanez kened. Ha just a-walc’h, ret e vo d’ar skipailh-se treuziñ ar Stadoù-Unanet evit kas ar plac’h vihan da genstrivadeg Little Miss Sunshine.
E-kerzh ar road-movie-mañ e vo dizoloet pishoc’h pep tudenn evel-just (nemet ar vamm a zo lezet un tamm a-gostez, siwazh). Met ar pezh a c’hellfe bezañ kriz zo tener-tre e gwirionez : taolet ez eus ur sell denelour war ar frailhoù a zo war kalon pep hini eus an dud-se. Abeg pennañ ar film zo burutellañ ar wask a vez lakaet war an dud e kevredigezh broioù ar c’hornôg evit ma vefent atav an hini gwellañ. Leitmotiv ar redadenn evit pignat en ur c’harr a ya war-raok zo splann a-walc’h er c’heñver-se. Daoust hag eñ ne vefe ket un doare sederoc’h da ren e vuhez ?
Meriadeg Vallerie

Evit gouzout muioc’h : http://www.littlemisssunshine-lefilm.com/


Salioù evit selaou sonerezh a-vremañ e Breizh

Brudet eo Breizh evit bezañ digor d’ar sonerezh, hag evit bezañ ul lec’h leun a salioù abadennoù, pe e vefent bras pe e vefent bihan. 

E Roazhon e kaver an Ubu, ur sal ur stumm ispisial dezhi, met brudet evit kinnig abadennoù a-feson. Da zont neuze e miz Here : Champion d’an 19, Herman Düne d’ar 24 pe c’hoazh The Brian Jonestown Massacre d’an 29.

E Naoned e kaver an Olympic, e karter Chantenay. Ur programm ken dedennus all a ginnigont deomp : Mogwai (skeudenn) d’ar 6 a viz Here, Dominique A d’an 21, Radio 4 d’an 30 ha festival Les Inrockuptibles d’an 11 ha 12 a viz Du.

E Penn-ar-Bed e talvez ar boan sellout a-dost ouzh programm ar Vauban, e kreiz-kêr Brest. Ur sal plijus-tre eo, bepred bourrapl an aergelc’h enni. E-touesk an abadennoù da zont, menegomp : Jean-Louis Murat d’ ar 26 a viz Here, Metal Urbain d’an 9 a viz Du, Susheela Raman d’an 29, Nouvelle Vague d’an 20 a viz Kerzu.

R.M.

Muioc’h a ditouroù, listennadoù klok an abadennoù :

http://www.ubu-rennes.com/
http://www.olympic.asso.fr/
http://www.espacevauban.com/espacevauban.html


Nozvezhioù etre merc'hed 

 

Berzh a ra an emgavioù etre merc'hed. Un anadenn nevez en hor c'hevredigezh. Gwir eo ez eus bet rouedadoù emsikour ha levezon etre ar merc'hed a-viskoazh. Ar pezh a cheñch eo en em gav ar merc'hed muioc'h-mui war tachennoù a oa re ar baotred gwezhall : an noz, ar frankiz, ar fed da gomz diwar-benn an darempredoù rev... Diskouez a ra an anadenn eo kemmet an darempredoù paotred / merc'hed. Ha pa seblantfe diboell eo talvoudus hag arouezius.

Marteze e teu eus an doare ma vev ar merc'hed en deiz a hiziv. A-raok ne veze ket re start chom e darempred gant ur strollad mignonezed. En em welout a reer el lise bemdez. Gant ul labour hag ur familh e c'houlenn kalz muioc'h a strivoù ! Ne chom ket ur bern amzer vak. Neuze gounezet e vez amzer o welet an holl vignonezed war un dro !

Arabat gwelet an holl nozvezhioù se evel emgavioù etre merc'hed en o zregont vloaz, a vev o-unan, evel re Sex and the City... Met ar re-se a zo skeudenn ur publik da dizhout evit metoù ar bruderezh. Ur skeudenn, traken. 

Perak en em gavout a-stroll ? Muioc'h evit dispign startijenn eo un istor identelezh. Choazet eo bet tud ar strollad peogwir e rannont traoù, peogwir int "heñvel". Frealzus eo. Ha n'eus ket da zoujañ da redioù sokial resis.
Met daoust ha n'eus ket ur riskl da bellaat diouzh ar baotred gant seurt nozvezhioù ? N'eus ket re ! Rak diwar-benn petra e vez komzet dreist-holl en nozvezhioù-se ? Diwar-benn paotred evel-just...
Katell Leon

Pesk ha kourjetez paperennet

Danvez (evit 4 den) : 4 zanavenn pesk gwenn (war-dro 200 grammad pep hini) – 2 gourjetezenn wer - 2 gourzetejenn velen - 4 zomatezenn troc'het e skejennoù moan - 80 ml gwin gwenn sec’h - pebr du - 2 loaiad vras a winêgr balzamek - 2 loaiad vras a zeliennoù bazilik fresk
Raktommit ar forn e 240 °C (forn vras)

Troc’hit an tanavennoù pesk diouzh o hed.

Gant un diblusker, troc’hit ar gourjetez a seizennoù.

Eoulit un nebeudig tammoù paper parch

Lakait a-bep-eil : 1 danavenn besk, seizennoù kourjetez, 1 danavenn besk, echuit gant tomatez troc’het e skejennoù (mirit a-gostez tammoù tomatez evit klikañ pep asied), pebrit, ha fotit  ur banne gwin war c’horre)

Serrit pep parpilhot, ha lakait pep hini en ur plad. Lakait da boazhañ 10 mn er forn 220° (tomm).

Aozit an tammoù tomatez bet lesket a-gostez war an asiedoù, sasunet gant ur banne gwinêgr balzamek, ha strewet gant bazilik, kinnigit ar parpilhotoù war an asiedoù hep digeriñ anezho.

Doare kinnig aliet : ur saladenn hag avaloù-douar paredet

Mari Lubrano

Ar Werc’hez
(23 a viz Eost – 22 a viz Gwengolo)

Ar re zo bet ganet dindan sin ar Werc’hez a lako muioc’h a chañsoù eus o zu ma paouezont da vezañ emgar. Er bloaz-mañ e tlefe bezañ frouezhus-kenañ an holl raktresoù a vo savet ganeoc’h, gant tud all pe evit tud all. Ger-stur ar bloaz-mañ a vo : rannañ.
Hag ar blijadur ! N’eo ket ur farsadenn ! Lec’hiet war dachenn an arzoù, ar garantez, ar sportoù – an holl blijadurioù dre-vras –, e vo Merc’her en ho sin. Neuze na chomit ket da dermal. Kemerit amzer da vezañ moumounet ha d’ober ar pezh a c’hoarzh ouzhoc’h. Kit da selaou sonadegoù, kemerit emgav e ti plac’h ar gened, lakait hoc’h anv e kentelioù salsa, tresañ, pe bitellat. Bezit hoalus.. ha kouezhit e karantez dreist-holl !
Rak er bloaz-mañ ez eus chañsoù da vevañ traoù a-feson ! An distro-skol a vo ur prantad plijus evit ar c’houbladoù. Evit ar re o do kejet ouzh unan all nevez-zo e vo ur prantad da stardañ an darempredoù ha gwelet an traoù o vont war siriusaat. Er pevare trimiziad e vo diaesoc’h ar jeu evit ar c’houbladoù. Rebechet e vo deoc’h bezañ diseblant ouzh hoc’h amourouz(ez). Diwallit mat ! Ar re all a zleo teurel evezh ivez. Gwarizi a ziskouezint ha ne vo ket erru mat.
Evit a sell ouzh al labour, da vare an distro-skol, e vo ret deoc’h mirout ho fiziañs hag ho startijenn evit raktresoù gwirion. Diwallit diouzh an toulloù-trap, kinniget dindan ur stumm re vrav. Er pevare trimiziad ez aio hoc’h aferioù kalz war-raok. Aesoc’h e vo deoc’h marc’hata. Dre-se ez aio ho tarempredoù labour war wellaat, evit mad an holl.

Katell Leon















